
Fjármála- og efnahagsráðuneytið,  
Arnarhvoli við Lindargötu, 
101 Reykjavík 
 
(lagt fram á samráðsgátt) 

Reykjavík, 28. október 2025 

 

Efni: Umsögn um áform um frumvarp til laga um breytingu á ýmsum lögum um skatta 

og gjöld (tollar, skilagjald o.fl.) 

Þann 15. október 2025 birti fjármála- og efnahagsráðuneytið á samráðsgátt stjórnvalda mál S-

207/2025, Drög að frumvarpi til laga um breytingu á ýmsum lögum um skatta og gjöld (tollar, 

skilagjald o.fl.). Áformin hafa verið tekin til skoðunar á vettvangi SVÞ – Samtaka verslunar og 

þjónustu (samtökin), og þykir ástæða til að koma eftirfarandi á framfæri. 

Samtökin ítreka það sem fram kom af hálfu samtakanna á fyrri stigum máls þessa, að ástæða 

er til að fagna því að framlengd verði bráðabirgðaheimild til að reka blandaða tollvörugeymslu.  

Á áformastigi hvöttu samtökin til þess að ákvæði til bráðabirgða EE í búvörulögum nr. 99/1993 

um tímabil lægri tolla á grænmeti yrði gert varanlegt frekar en framlengt. Um þessa hvatningu 

er fjallað í greinargerð með frumvarpinu, með þeim orðum að ekki þyki tilefni til að bregðast 

við henni, í ljósi þess núverandi búvörusamningar renna út í árslok 2026. Samtökin telja eftir 

sem áður að sá fyrirsjáanleiki sem felst í varanlegu fyrirkomulagi sé ávallt ákjósanlegur fyrir 

rekstrarskilyrði fyrirtækja. Standi hins vegar til að gera breytingar á búvörusamningum sem 

útiloka að hægt sé að veita slíkan fyrirsjáanleika að svo stöddu, hvetja samtökin til þess að 

samráð verði haft við fulltrúa atvinnulífsins við slíka vinnu. Því lýsa samtökin yfir vilja til samráðs 

varðandi vinnu við þær breytingar sem kunna að vera framundan.  

Þá bentu samtökin einnig á, er áform um frumvarpsdrög þessi voru kynnt á samráðsgátt 

stjórnvalda, að ekki væri séð að áformaskjalið bæri með sér lýsingu á breytingum sem kynnu 

að vera gerðar á skilagjaldskerfinu. Hið sama má segja um frumvarpsdrög þessi og því áskilja 

samtökin sér rétt til að færa fram athugasemdir á síðari stigum málsins verði þess þörf. Að 

sama skapi ber texti frumvarpsdraga ekki með sér að gera eigi breytingar á lögum nr. 96/1995 

um gjald af áfengi, tóbaki, nikótíni o.fl. Hins vegar er á tveimur stöðum í greinargerð með 

frumvarpsdrögum, að finna umfjöllun um tillögur til breytingar á þeim lögum. Rétt eins og 

fyrirsjáanleiki er ákjósanlegur fyrir fyrirtæki, er óvissa af hinu slæma. Því verður að benda á að 

óheppilegt er að greinargerð frumvarpsdraga skapi slíka óvissu.  

Virðingarfyllst, 

f.h. SVÞ – Samtaka verslunar og þjónustu 

 

Kristinn Már Reynisson 

lögfræðingur 

